
BIZITZAREN LATZA 

Kontsumoko gizarteko estereotipoetatik aldentzeak dakarren minaz mintzo da Bajo Ulloaren 'Frágil' 

IRUNE BERRO - BILBO 

«Askok dirudizuna ikusten dute; aldiz, gutxik sentitzen dute egiatan zarena». Maquiaveloren esaldi horrek laburbiltzen du Juanma Bajo Ulloaren (Gasteiz, 1967) lan berriaren filosofia. «Frágil filmeko pertsonaia nagusia, Venus, ez da Mendebaldean hirugarren mundua deitzen dugun horretan jaio, ez da etorkina, ez du Mendebaldean arrotza zaigun beste hizkuntza bat hitz egiten, eta ez dio Mendebaldeko jendeari ezezaguna zaion jainko bati otoitz egiten». Zinemagile arabarraren arabera, «Venus librea da, pertsona gaztea eta askea. Baina oso gaitz larriak nozitzen ditu: bere aitak ez dio adierazten maite duena, eta gizarteak ateak zarratzen dizkio beste era batekoa izateagatik, hots, egun indarrean dauden edertasun kanonak ez betetzeagatik, liraina eta polita ez izateagatik». 

Bere aita hil ostean, bizi den mendi aldeko herritik irten, eta zehaztu bako hiri batera joango da Venus, zortzi urte zituela musu eman zion mutilaren bila. Baina ez du aurkituko. Herrirako bidean, etxe handi batek emango dio atentzioa. Lorategi polit bat du, baina ez dago zaindua, eta bertan eskatuko du lana, lorezain aritzeko. Artean, ez du jakingo han bizi dela ume zela betiko maitasuna agindu zion pertsona. Ezta ere bizitza ez dela txikitan irakurtzen zituen ipuinetan ageri zen bezain ederra. 

Bajo Ulloak datorren astean (hilak 15) estreinatuko du Frágil filma, zinemara eraman duen «amodioari buruzko ipuin gordina». Alta, Airbag (1997) egin eta zortzi urteko geldialdiaren ostean sortu duen lanari, oso gai eta estilo ezberdinak dituen obrari, ipuin hutsa baino gehiago iritzi dio zuzendariak. «Kontsumoko gizarteak ezartzen duen presio basatiaren gaineko gogoeta ere bada. Ez du iritzi zehatzik eman nahi; gure gizartean gertatzen ari dena kontatzen du, eta norberak atera behar ditu ondorioak». Bajo Ulloak Bilbon egin zituen hitzok, kazetarientzat eginiko Frágil-en aurkezpen saioan. Egiten dituen filmen inguruan azalpenak ematea ez duela oso gustuko adierazi zuen, baina, hala eta guztiz ere, umore oneko azaldu zituen bi urteko lana eman dion pelikularen inguruko xehetasunak. Haren ustetan, bi eratako filmak daude: dibertitzeko balio dutenak eta eztabaida bultzatzen dutenak. Hala, Airbag-en esperientzia probatu ondotik, hura baino film «sakonagoa» egin duela esan zuen. Bajo Ulloak berak zuzendu eta ekoitzi du Frágil, hala egin ezean, eta ekoiztetxe baten mende aritzekotan, jatorriko ideia eta gidoia aldaraziko zizkiotela uste baitu. «Hau izan da filma egiteko topatu dudan bide bakarra. Egungo ekoiztetxeek ez dute arriskatzen; beraz, nire dirua jarri behar izan dut, nik nahi nuen filma nik nahierara egin ahal izateko, eta ez naiz damutzen». Oraindik goiz da zer harrera izango duen jakiteko, baina ikusleek gustuko izango duten, ez da zinemagile arabarraren kezka nagusia. «Frágil oso film zintzoa da, egin dugun talde osoak uste duguna hor dago, eta hori berori egin izana harro eta kontent egoteko nahiko arrazoia da». Urte bi luze behar izan ditu Frágil egiteko; aktoreak eta grabatzeko lekuak aukeratu, eta, batik bat, talde osoa abian jartzeko dirua biltzeko. Eta zeregin horretan laguntza handia izan duela aitortu du: «Jende askok egin du egia hainbat ekoizlek bete ezin zitekeen amets legez ikusten zuten proiektua».Euskal Herrian grabatu du; Araban, Bizkaian eta Nafarroan; zehazki: Gasteizen, Urkiolan eta Urbasan. 
Aktore ezezagunak, istorioa bera nabarmentzeko 

Muriel Moreno aktoreak egin du Venus neskatila umilaren papera, eta Julio Perillanek, Hollywoodeko aktore izateko bidean den David Navarro pertsonaia harroarena. Ez dira aktore ezagunak; izan ere, Bajo Ulloak Bartzelonan, Madrilen eta New Yorken egin zituen casting-etan argi eta garbi utzi zuen ez zuela aktore famaturik nahi. «Ez nuen aurpegi ezagunik nahi, aktore ezagunak barik, istorio bat kontatzen duten pertsonaiak erakutsi nahi dizkiet ikusleei». 

Moreno «edozer interpretatzeko gai delako» aukeratu zuen Venusen pertsonaia antzezteko; Perillan, berriz, «gaztelaniaz zein ingelesez ondo moldatuko zen aktorea» behar zuelako. Eta beraiekin lan egin ostean, «bikain» erantzun dutela dio. Hasieran ez zekien aktore ezezagunen artean, gura zituen ezaugarriak izango zituztenak aurkituko zituen. Baina hainbat elkarrizketa eta probaren ostean, bilatzen ari zena topatu zuen: «sentikortasun handiko pertsona bi». Moreno eta Perillanek, beren aldetik, Bajo Ulloaren filma egitea esperientzia «oso aberasgarria» izan dela ziurtatu zuten. «Aurretik zinema gutxi egin dugu, eta berak film bateko pertsonaia nagusien rolak egiteko aukera eman digu; hori oso eskertzekoa da», gaineratu zuen Morenok. Haiekin batera, Frágil-eko aktoreen zerrenda osatzen duten gainerako aktoreak ere ezezagunak dira ikusleen gehienentzat. Soilik batek du eskarmentu handia zinemaren munduan: Kandido Urangak. Aktore gipuzkoarrak Venusen aitaren papera antzezten du. Ohikoa duenez, musikari garrantzi handia eman dio Bajo Ulloak, eta aurreko lanetan egin bezala, Bingen Mendizabalek filmerako propio sortutako piezak erabili ditu Frágil-en. «Musika ez da apaingarri soila, istorioa bera kontatzen du; hasieran, lasaia eta gozoa da, eta filmak aurrera egin ahala, gero eta gogorragoa da, oso dramatikoa». 



